
პერსონალურ მონაცემთა დაცვის ინსპექტორი

1- 11

გადაწყვეტილება №გ-1/137/2015

ჯ.ე.-ს განცხადების განხილვის დასრულების შესახებ

ქ. თბილისი 29/09/2015

განმცხადებელი: ჯ.ე.

მოთხოვნა: დადგინდეს, რამდენად კანონიერად მოხდა კომპანია „რიკო კრედიტის“ წარმომადგენლის მიერ
განმცხადებლის პირადი მობილური ტელეფონის ნომრის მოთხოვნა, ასევე რამდენად კანონიერია კომპანიის
მიერ ვიდეო და აუდიო ჩაწერის განხორციელება კლიენტის გაფრთხილების გარეშე.

აღწერილობითი ნაწილი

პერსონალურ მონაცემთა დაცვის ინსპექტორს 2015 წლის ივლისში განცხადებით მომართა მოქალაქე ჯ.ე.-მ და
მიუთითა, რომ 2015 წლის ივნისში იმყოფებოდა შპს „მიკროსაფინანსო ორგანიზაცია რიკო ექსპრესის“ ერთ-
ერთ ფილიალში. უცხოური ვალუტის შეძენის დროს ოპერატორმა მოსთხოვა როგორც სახლის, ასევე -
მობილური ტელეფონის ნომრის დაფიქსირება. აღნიშნულზე განმცხადებელმა უარი თქვა და განმარტა, რომ
არ აქვს სახლისა და პირადი მობილური ტელეფონის ნომრები, ის სარგებლობს სამსახურებრივი მიზნით
გადაცემული მობილური ტელეფონის ნორმით, ამიტომაც საკონტაქტოდ მიუთითებდა სამუშაო ადგილის
ნომერს. კომპანიის წარმომადგენელმა უარი განაცხადა მომსახურების გაწევაზე, რის მიზეზადაც დაასახელა
ეროვნული ბანკის პრეზიდენტის რეგულაცია. ამასთან, როგორც განმცხადებლისთვის თავად კომპანიის
თანამშრომლისაგან გახდა ცნობილი, ხდებოდა მისი და ოპერატორის საუბრის ვიდეო და აუდიო ჩაწერა.

პერსონალურ მონაცემთა დაცვის ინსპექტორის 2015 წლის ივლისის გადაწყვეტილების საფუძველზე,
განსახილველად იქნა მიღებული ჯ.ე.-ს განცხადება, ხოლო საქმის გარემოებათა გამოკვლევის მიზნით
დაიწყო შპს „მიკროსაფინანსო ორგანიზაცია რიკო ექსპრესის“ შემოწმება. კერძოდ, 2015 წლის 20 ივლისიდან
20 სექტემბრამდე პერიოდში შემოწმდა შპს „მიკროსაფინანსო ორგანიზაცია რიკო ექსპრესის“ შემდგომში -
კომპანია) მიერ კლიენტთა პერსონალური მონაცემების დამუშავების (მათ შორის, ვიდეო და აუდიო ჩაწერის
განხორციელების) კანონიერება.

შემოწმების პროცესში გამოვლენილი ცალკეული საკითხების დამატებით გამოკვლევისა და სრულყოფილი
ინფორმაციის მიღების მიზნით, ინსპექტორის 2015 წლის სექტემბრის გადაწყვეტილებით განცხადების
განხილვის ვადა გაგრძელდა ერთი თვის ვადით.

შემოწმების შედეგად დადგინდა შემდეგი გარემოებები:

1. კომპანია მომხმარებლებს (კლიენტებს) სთავაზობს სასესხო (სალომბარდე და იპოთეკური სესხი),
სათამასუქე, ვალუტის გადაცვლისა და ფულადი გადარიცხვების მომსახურებებს, რისთვისაც ახორციელებს
მომხმარებლის პერსონალური მონაცემების დამუშავებას. მომსახურების გაწევისას, კლიენტის
იდენტიფიცირების მიზნით კომპანია ახდენს შემდეგი მონაცემების დამუშავებას: სახელი, გვარი,
მოქალაქეობა, დაბადების თარიღი, საცხოვრებელი ადგილი, პირადობის მოწმობის (პასპორტის) ნომერი და
მოქალაქის პირადი ნომერი პირადობის მოწმობის (პასპორტის) მიხედვით; იურიდიული პირების
შემთხვევაში - სრული სახელწოდება, საქმიანობის საგანი, იურიდიული მისამართი, მარეგისტრირებელი
ორგანო, რეგისტრაციის თარიღი და წარმომადგენლობაზე უფლებამოსილი პირების საიდენტიფიკაციო
მონაცემები, ამასთან, იმ პირთა საიდენტიფიკაციო მონაცემები, რომლებიც წარმოადგენენ იურიდიულ პირებს
მონიტორინგს დაქვემდებარებულ კონკრეტულ ოპერაციაში.

ამას გარდა, კომპანიის შემოწმების შედეგად გამოიკვეთა, რომ საქმიანობის განხორციელების მიზნით
კომპანია ამუშავებს დასაქმებულთა პერსონალურ მონაცემებს, მათი თანხმობის საფუძველზე.

კომპანია ფინანსური მომსახურების განხორციელებისას დამუშავებულ პერსონალურ მონაცემებს აწვდის
საქართველოს ეროვნულ ბანკს და საქართველოს ფინანსური მონიტორინგის სამსახურს, კანონმდებლობით
გათვალისწინებულ შემთხვევებში. კომპანია კლიენტის პირველადი აღრიცხვისას, მისი იდენტიფიცირების
მიზნით, ითხოვს ინფორმაციას საცხოვრებელი ადგილის, საკონტაქტო ტელეფონის ნომრების შესახებ და ე.წ.
„კოდური სიტყვას“.

კომპანიის წარმომადგენლების განმარტებით, თუ კლიენტს სურს კომპანიასთან გარიგების დადება, თუმცა
უარს აცხადებს იდენტიფიკაციისათვის სავალდებულო მონაცემების გადაცემაზე, აღნიშნული წარმოადგენს
ოპერაციის (გარიგების) საეჭვოობის ვარაუდისათვის საკმარის საფუძველს, რა დროსაც კომპანია
უფლებამოსილია, უარი უთხრას პირს მომსახურების გაწევაზე.

როგორც შემოწმების შედეგად გამოიკვეთა, კომპანია მომსახურების განხორციელებამდე ახდენს პირის
იდენტიფიკაციას, აღრიცხავს და ინახავს იდენტიფიკაციისთვის საჭირო ინფორმაციას ელექტრონული
ფორმით, სპეციალური ელექტრონული პროგრამის მეშვეობით, კლიენტთან საქმიანი ურთიერთობის
შეწყვეტიდან არანაკლებ 06 წლის განმავლობაში. მონიტორინგს დაქვემდებარებული გარიგების შემთხვევაში,
კომპანია პირის შესახებ ადგენს ე.წ. „საიდენტიფიკაციო დოკუმენტს“ და კანონმდებლობით განსაზღვრულ
შემთხვევებში წარუდგენს მას ფინანსური მონიტორინგის სამსახურს.

კომპანიის კლიენტები, სალომბარდე და იპოთეკური სესხის ხელშეკრულებებში არსებული ჩანაწერის
საფუძველზე, ინფორმირებულნი არიან მათ პერსონალური მონაცემების დამუშავების შესახებ.

ფინანსური ოპერაციების ელექტრონული აღრიცხვისა და ავტომატიზაციის მიზნით, კომპანიის
თანამშრომლები იყენებენ ცენტრალიზირებულ პროგრამულ უზრუნველყოფას, რომელსაც გააჩნია
რამდენიმე მოდული, მათ შორის კლიენტთა მონაცემთა ბაზა. კლიენტთა მონაცემთა ბაზაში დამატების
შემდგომ, პროგრამა ახორციელებს პირის მონაცემების ავტომატურ მიბმას მონიტორინგს დაქვემდებარებული
გარიგების აღრიცხვისთვის. აღნიშნული პროგრამა დაკავშირებულია მონაცემთა ბაზასთან, სადაც

ხორციელდება მონაცემების სტრუქტურიზებულად შენახვა და მათზე ჩატარებული მოქმედებების აღრიცხვა
2013 წლიდან დღემდე. პროგრამაში ნებისმიერი ფინანსური ოპერაციის შესასრულებლად საჭიროა
აუთენტიფიკაციის და ავტორიზაციის გავლა, რისთვისაც თანამშრომლებს აქვთ მინიჭებული მომხმარებლის
სახელი და პაროლი.

2. შემოწმების პროცესში დადგინდა, რომ კომპანიის 21 (ოცდაერთი) ფილიალისა და სათავო ოფისის გარე
პერიმეტრზე შესაბამისი ტექნიკური სისტემების გამოყენებით მიმდინარეობს ვიდეო მონიტორინგი, ხოლო
კომპანიის შენობაში ხორციელდება როგორც ვიდეო, ასევე - აუდიო მონიტორინგი. აღნიშნული ტექნიკური
საშუალებებით აუდიო და ვიდეო ჩაწერა ხდება მომხმარებელთა მისაღებ დარბაზში და უშუალოდ
თანამშრომელთა სამუშაო ადგილებზე (მაგიდის თავზე), სადაც კლიენტებთან ფორმდება სასესხო
ხელშეკრულებები ან სხვა დოკუმენტები.

კომპანიის ფილიალებში განთავსებული ვიდეოკამერების რაოდენობა განსხვავებულია და დამოკიდებულია
ფილიალის ოფისის სიდიდეზე. ვიდეოკამერები დამონტაჟებულია იმგვარად, რომ შესაძლებელია
მომხმარებელთა დარბაზის სრული მონიტორინგი. ყოველ სალაროსთან დამონტაჟებულია ორი ვიდეოკამერა,
რომელთაგან ერთი მიმართულია უშუალოდ მოლარის სამუშაო მაგიდისკენ, ხოლო მეორე მიმართულია
მომხმარებლის მხარეს.

კომპანიის სათავო ოფისსა და ფილიალებში შესასვლელ კართან განთავსებულია გამაფრთხილებელი ნიშანი
ვიდეო მონიტორინგის მიმდინარეობის შესახებ, ასევე ფართის მოცულობის გათვალისწინებით - დამატებითი
ნიშანი (ტექსტური სახით) მოცემულია უშუალოდ დარბაზში. კომპანიის ცალკეულ ფილიალებში, გარდა
შესასვლელისა, ნიშანი განთავსებულია მომხმარებელთა დარბაზში ან სალაროს შესასვლელ კართან.

აუდიოჩაწერის სისტემა განთავსებულია უშუალოდ სალაროს თავზე (ჭერზე) და ახორციელებს
მომხმარებლისა და მოლარის საუბრის აუდიოჩაწერას. ვიდეოკამერები და მიკროფონები განთავსებულია
კომპანიის სათავო ოფისის საკონფერენციო დარბაზში და ყველა იმ თანამშრომლის სამუშაო მაგიდის თავზე,
რომლებიც ახორციელებენ კლიენტთა მომსახურებას, მათ შორის ხელშეკრულებისა და სხვა დოკუმენტაციის
გაფორმებას. თანამშრომელთა სამუშაო ადგილას აუდიო და ვიდეო მონიტორინგის მიმდინარეობის თაობაზე
გამაფრთხილებელი ნიშნები განთავსებული არ არის, თუმცა შრომით ხელშეკრულებაზე ხელმოწერით
კომპანიაში დასაქმებული პირი ადასტურებს და ეთანხმება, რომ მისთვის ცნობილია სამუშაო ადგილზე
ვიდეო და აუდიო ჩაწერის მიმდინარეობის შესახებ. აუდიო და ვიდეო მონიტორინგის სისტემა ფილიალის
პერსონალის დასასვენებელ ოთახში განთავსებული არ არის.

მიკროფონები მიერთებულია ვიდეოჩამწერ მოწყობილობაზე სამუშაო სივრცის მაკონტროლებელ კამერასთან
ერთად, რათა შესაძლებელი იყოს ვიდეოგამოსახულებისა და აუდიოსიგნალის გაერთიანება ერთ ჩანაწერში.

კომპანიაში აუდიო და ვიდეო მონიტორინგი მიმდინარეობს 24 საათის განმავლობაში. ჩანაწერების შენახვის
ვადა კომპანიის ფილიალებში განსხვავებულია და დამოკიდებულია სისტემების ტექნიკური საშუალებების
მახასიათებელზე. შენახვის ვადა, როგორც წესი, არის 30 (ოცდაათი) დღე, თუმცა რამოდენიმე ფილიალში
ჩანაწერების შენახვის ვადა უფრო დიდია. შენახვის ვადის გასვლის შემდეგ ჩანაწერი ავტომატურად იშლება.

კომპანიის ფილიალების შიდა პერიმეტრზე განთავსებული ვიდეოკამერები მიმართულია სალაროს და იმ
თანამშრომელთა სამუშაო მაგიდებისკენ, რომლებიც ახორციელებენ კლიენტთა მომსახურებას. კომპანიის
წარმომადგენელთა განმარტებით, აღნიშნული ხელს უწყობს შესაძლო ქურდობის ფაქტის გამოვლენასა და

დანაშაულის გახსნას. დაფიქსირდა შემთხვევა, როცა ქონების უკანონო მითვისების ფაქტი გამოვლინდა
აუდიო და ვიდეო ჩანაწერებით.

გარდა ამისა, კომპანიის წარმომადგენლის განმარტებით, კომპანიის მიერ შიდა სივრცის აუდიო და ვიდეო
მონიტორინგის განხორციელება ემსახურება კომპანიის თანამშრომელსა და კლიენტს შორის შესაძლო დავის
გადაწყვეტის მიზანს, მომხმარებელთა და კომპანიის ინტერესების დაცვას. კომპანიის წარმომადგენელის
მითითებით ხშირია მომხმარებელთა პრეტენზიები თანხის არასწორად გადაცემის ან/და მისი დავალების
არაჯეროვნად შესრულების შესახებ. აღნიშნულ შემთხვევაში, ჩანაწერის ანალიზის საფუძველზე, კომპანიის
უსაფრთხოების მენეჯერი სწავლობს მომხმარებელის პრეტენზიის საფუძვლიანობას და ახდენს შესაბამის
რეაგირებას. აუდიო და ვიდეო ჩანაწერი გამოიყენება იმ შემთხვევაშიც, როდესაც კომპანიის თანამშრომლის
მიერ შეცდომით გადაეცა თანხა მომხმარებელს.

ფილიალებიდან მიღებული აუდიო და ვიდეო ჩანაწერი გამოიყენება თანამშრომელთა მომსახურების
ხარისხის კონტროლის მიზნით. ვიდეოჩამწერ მოწყობილობასთან მიერთებულია მიკროფონი, რაც იძლევა
გამოსახულებისა და ხმის მონიტორინგის საშუალებას. ჩაწერის მიმდინარეობისას მასზე დაკვირვება
ხორციელდება ყოველდღიურად. კომპანიის უსაფრთხოების მენეჯერი დღის განმავლობაში, შერჩევითი
პრინციპით, აკვირდება ფილიალებში მიმდინარე ჩაწერას. დათვალიერებისას დგინდება, იმყოფებიან თუ არა
კომპანიის თანამშრომლები სამუშაო ადგილზე, იცავენ თუ არა საქმიანი ჩაცმულობის სტილს, ღამის ცვლის
თანამშრომლები იმყოფებიან თუ არა სამუშაო ადგილზე და სხვა. აუდიო და ვიდეო მონიტორინგის შედეგად
მოპოვებული ინფორმაცია ცალკეულ შემთხვევაში გამოიყენება თანამშრომელთათვის დისციპლინური
პასუხისმგებლობის დასაკისრებლად.

3. როგორც შემოწმების შედეგად დადგინდა, კომპანიის კუთვნილი ფილიალების გარე პერიმეტრზე
განთავსებულია 3 (სამი) მეგაპიქსელის გარჩევადობის მქონე ვიდეოკამერა, რომელთა მეშვეობით ხდება გარე
პერიმეტრის მხოლოდ ვიზუალური კონტროლი. გარე პერიმეტრის კონტროლის სისტემა კავშირში არ არის
შიდა პერიმეტრზე განხორციელებულ აუდიო-ვიდეო მონიტორინგის სისტემასთან და ჩაწერის
განხორციელება ხდება დამოუკიდებლად, ქსელური ვიდეოჩამწერი მოწყობილობის მეშვეობით.

კომპანიის შენობებში შიდა პერიმეტრის აუდიო-ვიდეო ჩაწერა ხორციელდება მუდმივ რეჟიმში.
მოწოდებული აუდიო-ვიდეო ჩანაწერების ანალიზის შედეგად დადგინდა, რომ საუბრის გარკვევით მოსმენა
შესაძლებელია მხოლოდ მიკროფონის განლაგების ადგილთან ახლოს, დაახლოებით 2-5 მეტრის რადიუსში.
ამასთან, კომპანიაში დასაქმებული პირების და მომხმარებლების იდენტიფიცირება შესაძლებელია.

ჩამწერ მოწყობილობასთან წვდომა აქვს უსაფრთხოების სამსახურის უფროსს, ინფორმაციული
ტექნოლოგიების თანამშრომელს და ფილიალის მენეჯერს (მხოლოდ მის ფილიალში არსებულ
მოწყობილობასთან). წვდომისას მოქმედებს ე.წ. ლოგირების სისტემა, რომლის მეშვეობითაც შესაძლებელია
წვდომის დროის და თარიღის დადგენა.

2015 წლის სექტემბერში შემოწმებაზე უფლებამოსილი პირის მიერ შედგა ადმინისტრაციული
სამართალდარღვევის ოქმი, რომელსაც არ დაეთანხმა კომპანიის წარმომადგენელი და აღნიშნა, რომ
კლიენტსა და კომპანიის თანამშრომელს შორის განხორციელებული კომუნიკაციის აუდიოჩაწერა არ
წარმოადგენს სამართალდარღვევას.

2015 წლის სექტემბერში პერსონალურ მონაცემთა დაცვის ინსპექტორის აპარატში კომპანიის მიერ
წარმოდგენილი იქნა ინფორმაცია განმცხადებელ ჯ.ე.-ს პერსონალურ მონაცემებთან დაკავშირებით, სადაც

აღნიშნულია, რომ კომპანიაში არ ინახება მითითებული პერიოდის აუდიო და ვიდეო ჩანაწერი. ამასთან,
კომპანიაში განმცხადებლის შესახებ რაიმე სახის პერსონალური მონაცემი არ ინახება.

კომპანიის და თავად განმცხადებლის განმარტებით, ჯ.ე-ს სურდა ე.წ. სარეპორტო ზღვარს ზემოთ (3 000
ლარი) ვალუტის გადაცვლა. კომპანიის განმარტებით, აღნიშნულის გამო მოხდა პირადობის
დამადასტურებელი დოკუმენტის, მისამართის, სახლისა და მობილური ტელეფონის ნომრის მოთხოვნა.
განმცხადებელმა აღნიშნულზე უარი განაცხადა და განმარტა, რომ არ აქვს სახლისა და პირადი მობილური
ტელეფონის ნომერი და სარგებლობს სამსახურებრივი მიზნით გადაცემული მობილური ტელეფონის
ნომრით, მან თანხმობა განაცხადა მხოლოდ სამუშაო ადგილის ნომრის დაფიქსირებაზე, რის გამოც უარი
ეთქვა მომსახურების გაწევაზე. ამდენად მისი პერსონალური მონაცემების დამუშავება შეგროვებისა და
შენახვის გზით არ მომხდარა.

პერსონალურ მონაცემთა დაცვის ინსპექტორის აპარატმა 2015 წლის სექტემბრის წერილით მიმართა
საქართველოს ფინანსური მონიტორინგის სამსახურს და მოითხოვა ინფორმაცია, არიან თუ არა
უფლებამოსილნი „უკანონო შემოსავლის ლეგალიზაციის აღკვეთის ხელშეწყობის შესახებ“ საქართველოს
კანონის მე-3 მუხლით გათვალისწინებული მონიტორინგის განმახორციელებელი პირები, გარიგების
(ოპერაციის) მონაწილე პირის იდენტიფიცირების მიზნით განახორციელონ მომსახურების პროცესში
კლიენტსა და მიკროსაფინანსო ორგანიზაციის თანამშრომელს შორის კომუნიკაციის აუდიოჩაწერა.
საქართველოს ფინანსური მონიტორინგის სამსახურის წერილობითი პასუხის თანახმად, „უკანონო
შემოსავლის ლეგალიზაციის აღკვეთის ხელშეწყობის შესახებ“ საქართველოს კანონი მონიტორინგის
განმახორციელებელი პირის მხრიდან გარიგების (ოპერაციის) მონაწილე პირის იდენტიფიცირების მიზნით,
კლიენტისა და თანამშრომლის კომუნიკაციის აუდიოჩაწერის წარმოების ვალდებულებას არ ითვალისწინებს.

სამოტივაციო ნაწილი

1. პერსონალურ მონაცემთა დაცვის ინსპექტორმა იმსჯელა კომპანიის მიერ კლიენტის პერსონალური
მონაცემების დამუშავების კანონიერების შესახებ:

ა) კანონმდებლობით დაკისრებული მოვალეობების შესრულება

როგორც შემოწმების შედეგად დადგინდა, კომპანიის მიერ კლიენტის პერსონალურ მონაცემთა შეგროვების
მიზანს წარმოადგენს მისთვის კანონმდებლობით დაკისრებული მოვალეობის შესრულება და
მომხმარებელთათვის მომსახურების გაწევა. კერძოდ, დამუშავების პროცესში კომპანია ხელმძღვანელობს
„მიკროსაფინანსო ორგანიზაციების შესახებ“ საქართველოს კანონის, „უკანონო შემოსავლების ლეგალიზაციის
შესახებ“ საქართველოს კანონის, „პერსონალურ მონაცემთა დაცვის შესახებ“ საქართველოს კანონისა და
„მიკროსაფინანსო ორგანიზაციების მიერ ინფორმაციის მიღების, სისტემატიზაციის, დამუშავებისა და
საქართველოს ფინანსური მონიტორინგის სამსახურისათვის გადაცემის წესის შესახებ“ დებულების
დამტკიცების თაობაზე საქართველოს ფინანსური მონიტორინგის სამსახურის უფროსის 2012 წლის 24
იანვრის №7 ბრძანების საფუძველზე.

„უკანონო შემოსავლის ლეგალიზაციის აღკვეთის ხელშეწყობის შესახებ“ საქართველოს კანონის მე-3 მუხლის
თანახმად, კომპანია წარმოადგენს მონიტორინგის განმახორციელებელ პირს და ვალდებულია, ამავე კანონის
მე-6 მუხლით განსაზღვრულ შემთხვევებში, მომსახურების განხორციელებამდე მოახდინოს პირის
იდენტიფიკაცია, აღრიცხოს/შეინახოს პირის იდენტიფიკაციისთვის ამ კანონით განსაზღვრული ინფორმაცია.

ამავე კანონის მე-7 მუხლის თანახმად, კომპანია ვალდებულია ინფორმაცია შეინახოს მატერიალური ან
ელექტრონული ფორმით, კლიენტთან საქმიანი ურთიერთობის გაწყვეტიდან არანაკლებ 06 წლის
განმავლობაში.

კომპანიის მიერ პერსონალურ მონაცემთა დამუშავება ხორციელდება „მიკროსაფინანსო ორგანიზაციების
მიერ ინფორმაციის მიღების, სისტემატიზაციის, დამუშავებისა და საქართველოს ფინანსური მონიტორინგის
სამსახურისთვის გადაცემის წესის შესახებ“ ფინანსური მონიტორინგის სამსახურის უფროსის 2012 წლის 24
იანვრის №7 ბრძანებით დამტკიცებული დებულების მე-6, მე-7, მე-8, მე-9 და მე-10 მუხლებით დადგენილი
წესით. მითითებული დებულების მე-10 მუხლის თანახმად, მიკროსაფინანსო ორგანიზაცია ვალდებულია
კლიენტის იდენტიფიკაციისათვის წარმოდგენილი ინფორმაცია (დოკუმენტები) მატერიალური ან
ელექტრონული ფორმით, ასევე ოპერაციის (გარიგების) შესახებ სხვა ინფორმაცია და საქმიანი
კორესპონდენცია შეინახოს ამ კლიენტთან საქმიანი ურთიერთობის გაწყვეტის მომენტიდან არანაკლებ 6
წლის განმავლობაში, თუ შესაბამისი საზედამხედველო ორგანოს მიერ არ არის მოთხოვნა უფრო მეტი ვადით
შენახვაზე ან/და საქართველოს კანონმდებლობით ასეთი ინფორმაციის (დოკუმენტებისა და ჩანაწერების)
შენახვისათვის უფრო მეტი ვადა არ არის დაწესებული.

„მიკროსაფინანსო ორგანიზაციების მიერ ინფორმაციის მიღების, სისტემატიზაციის, დამუშავებისა და
საქართველოს ფინანსური მონიტორინგის სამსახურისთვის გადაცემის წესის შესახებ“ დებულების მე-6
მუხლის მე-11 პუნქტის თანახმად, კომპანიას უფლება აქვს, უარი უთხრას პირს მომსახურების გაწევაზე, თუ
ვერ ახდენს კლიენტის იდენტიფიცირებას.

კომპანია ფინანსური მონიტორინგის სამსახურის უფროსის 2013 წლის 27 ივნისის №1 ბრძანებით
დამტკიცებული „კვალიფიციური საკრედიტო ინსტიტუტის მიერ ინფორმაციის მიღების, სისტემატიზაციის,
დამუშავებისა და საქართველოს ფინანსური მონიტორინგის სამსახურისთვის გადაცემის წესის შესახებ“
დებულების მე-6 მუხლის პირველი პუნქტით განსაზღვრულ შემთხვევებში, ვალდებულია მოახდინოს პირის
იდენტიფიკაცია და საიდენტიფიკაციო მონაცემების შენახვა/მიწოდება ფინანსური მონიტორინგის
სამსახურისთვის. კომპანია მონიტორინგს დაქვემდებარებული ოპერაციის განხორციელებისას, ასევე სასესხო
და სათამასუქე მომსახურების მიწოდებისას, პირისგან ითხოვს ამ დებულებით განსაზღვრულ მონაცემებს,
რასაც აღრიცხავს მის ელექტრონულ ბაზაში.

ვალუტის გადაცვლის მომსახურების განხორციელებისას, „მიკროსაფინანსო ორგანიზაციების მიერ
ინფორმაციის მიღების, სისტემატიზაციის, დამუშავებისა და საქართველოს ფინანსური მონიტორინგის
სამსახურისთვის გადაცემის წესის შესახებ“ ფინანსური მონიტორინგის სამსახურის 2012 წლის 24 იანვრის №7
ბრძანებით დამტკიცებული დებულების თანახმად, კომპანია ვალდებულია მომხმარებელებისგან
მოითხოვოს საიდენტიფიკაციო მონაცემები იმ შემთხვევაში, როდესაც გარიგება აღემატება 3000 ლარს (ან მის
ექვივალენტს სხვა ვალუტაში), გარიგება დებულების მე-2 მუხლის „ე“ ქვეპუნქტის შესაბამისად არის საეჭვო
ან ჩნდება ეჭვი არსებული კლიენტების საიდენტიფიკაციო მონაცემების სიზუსტესა და/ან შესაბამისობაში.

ამდენად, შპს „მიკროსაფინანსო ორგანიზაცია რიკო ექსპრესის“ მიერ კლიენტის მაიდენტიფიცირებელი
მონაცემების (სახელი, გვარი, მოქალაქეობა, დაბადების თარიღი, საცხოვრებელი ადგილი, პირადობის
მოწმობის (პასპორტის) ნომერი და მოქალაქის პირადი ნომერი პირადობის მოწმობის (პასპორტის) მიხედვით)
დამუშავება შეესაბამება „პერსონალურ მონაცემთა დაცვის შესახებ“ საქართველოს კანონის მე-5 მუხლის „გ“
ქვეპუნქტს.

რაც შეეხება კომპანიის მიერ მომხმარებელთა სახლის ტელეფონის ნომრის მოთხოვნას, აღნიშნული
ფინანსური მონიტორინგის სამსახურის უფროსის 2012 წლის 24 იანვრის №7 ბრძანების შესაბამისად, არ

წარმოადგენს იმ აუცილებელ მონაცემს, რომელიც მიწოდებულ უნდა იქნას კომპანიისათვის. იმ შემთხვევაში,
თუ გაჩნდა სახლის ტელეფონის ნომრის მითითების აუცილებლობა, მონაცემთა სუბიექტმა უნდა მიიღოს
შესაბამისი განმარტება, რა მიზნით და საფუძვლით ხდება ამგვარი ინფორმაციის მოთხოვნა.

ბ) მონაცემთა სუბიექტის თანხმობა, მისთვის მომსახურების გაწევა

როგორც შემოწმების შედეგად გამოიკვეთა, კომპანიის კლიენტები, სალომბარდე და იპოთეკური სესხის
ხელშეკრულებებში არსებული ჩანაწერის საფუძველზე, აცხადებენ თანხმობას მათი პერსონალური
მონაცემების დამუშავების შესახებ.

ამდენად, სალომბარდე და იპოთეკური სესხის მომსახურების გაწევისას, შპს „მიკროსაფინანსო ორგანიზაცია
რიკო ექსპრესის“ მიერ კლიენტის მაიდენტიფიცირებელი მონაცემების დამუშავება შეესაბამება „პერსონალურ
მონაცემთა დაცვის შესახებ“ საქართველოს კანონის მე-5 მუხლის „ა“ და „თ“ ქვეპუნქტებს.

ვალუტის გაცვლისა თუ სხვა ოპერაციის განხორციელებისას, ასევე კლიენტის პირველადი აღრიცხვისას, მისი
იდენტიფიცირების მიზნითა და შემდგომში - მომსახურების გასაწევად ხდება საცხოვრებელი ადგილის,
საკონტაქტო ტელეფონის ნომრების შესახებ ინფორმაციის მოთხოვნა და კლიენტისაგან - მისი მიღება.
როდესაც კლიენტს სურს კომპანიასთან გარიგების დადება, თუმცა უარს აცხადებს იდენტიფიკაციისათვის
სავალდებულო მონაცემების, მათ შორის, ტელეფონის ნომრის, გადაცემაზე, აღნიშნული კომპანიისათვის
წარმოადგენს ოპერაციის (გარიგების) საეჭვოობის შესახებ ვარაუდის საფუძველს, რა დროსაც კომპანია
იტოვებს უფლებას, უარი უთხრას პირს მომსახურების გაწევაზე.

რაც შეეხება განმცხადებლის მონაცემთა დამუშავებას, როგორც შემოწმების შედეგად გამოიკვეთა,
განმცხადებელს სურდა 3 000 ლარს ზემოთ ვალუტის გადაცვლა, რის გამოც მისგან მოხდა პირადობის
დამადასტურებელი დოკუმენტის, მისამართის, სახლისა და მობილური ტელეფონის ნომრის მოთხოვნა.
რამდენადაც განმცხადებელმა აღნიშნულზე უარი განაცხადა და განმარტა, რომ არ აქვს სახლისა და პირადი
მობილური ტელეფონის ნომერი (სარგებლობს სამსახურებრივი მიზნით გადაცემული მობილური
ტელეფონის ნომრით) და შეეძლო მხოლოდ სამუშაო ადგილის ნომრის დაფიქსირება, მას უარი ეთქვა
მომსახურების გაწევაზე. ამდენად, მისი პერსონალური მონაცემების დამუშავებას მისი შეგროვებისა და
შენახვის გზით ადგილი არ ჰქონია, ასევე ამ ეტაპზე კომპანიაში არ ინახება განმცხადებლის ვიზიტის
ამსახველი აუდიო და ვიდეო ჩანაწერი.

2. ინსპექტორმა იმსჯელა კომპანიის მიერ ვიდეომონიტორინგის განხორციელების „პერსონალურ მონაცემთა
დაცვის შესახებ“ საქართველოს კანონთან შესაბამისობის შესახებ:

კომპანიის ფილიალების გარე პერიმეტრზე, „მიკროსაფინანსო ორგანიზაციის ეროვნულ ბანკში
რეგისტრაციის წესისა და პირობების დამტკიცების შესახებ“ საქართველოს ეროვნული ბანკის პრეზიდენტის
2012 წლის 07 თებერვლის №33/04 ბრძანების შესაბამისად, განთავსებულია ვიდეოთვალთვალის სისტემა,
რომელიც შეესაბამება „აზარტული და სხვა მომგებიანი თამაშობების (გარდა წამახალისებელი გათამაშებისა)
ადგილებზე და გარე პერიმეტრზე ვიდეომეთვალყურეობის სისტემებისა და მათი დამონტაჟება-
ექსპლუატაციის წესის დამტკიცების შესახებ“ საქართველოს შინაგან საქმეთა მინისტრის 2007 წლის 29
აგვისტოს №1143 ბრძანების მოთხოვნებს.

როგორც შემოწმების შედეგად დადგინდა, გარდა კომპანიის საკუთრებისა და თანამშრომელთა, ასევე სხვა
პირთა უსაფრთხოების დაცვის მიზნისა, ვიდეომონიტორინგი ხორციელდება თანამშრომელთა ქცევის
კონტროლისა და ცალკეულ შემთხვევებში, მათ მიმართ დისციპლინური ზომების გამოყენების მიზნით.

„პერსონალურ მონაცემთა დაცვის შესახებ“ საქართველოს კანონის მე-12 მუხლის პირველი პუნქტის
თანახმად, საჯარო და კერძო დაწესებულებებს შესაბამისი მონიტორინგის განხორციელების მიზნით
შეუძლიათ განახორციელონ თავიანთი შენობების ვიდეოთვალთვალი, თუ ეს აუცილებელია პირის
უსაფრთხოებისა და საკუთრების დაცვის, არასრულწლოვანის მავნე ზეგავლენისაგან დაცვისა და საიდუმლო
ინფორმაციის დაცვის მიზნებისათვის. კომპანიის მიერ ფილიალებისა და სათავო ოფისის გარე და შიდა
პერიმეტრის ვიდეომონიტორინგის მიზანია კომპანიის საკუთრების დაცვა და უსაფრთხოება. ასევე,
ვიდეომონიტორინგის მეშვეობით ხდება კომპანიის ან კლიენტის ქონების უკანონოდ მითვისების ფაქტების
პრევენცია და ასეთი ფაქტების გამოვლენა.

შემოწმების შედეგად დადგინდა, რომ გამაფრთხილებელი ნიშნები განთავსებულია კომპანიის სათავო
ოფისსა და ფილიალებში, შესასვლელ კართან, ასევე სათავო ოფისის დარბაზის მოცულობიდან გამომდინარე
- დამატებითი ნიშანი (ტექსტური სახით) მოცემულია უშუალოდ დარბაზში „პერსონალურ მონაცემთა
დაცვის შესახებ“ საქართველოს კანონის მე-12 მუხლის მე-2 პუნქტის მოთხოვნათა დაცვით. ამასთან,
კომპანიის ცალკეულ ფილიალებში გარდა შესასვლელისა, ნიშანი განთავსებულია მომხმარებელთა დარბაზში
ან სალაროს შესასვლელ კართან. თანამშრომელთა სამუშაო ადგილას აუდიო და ვიდეო მონიტორინგის
მიმდინარეობის თაობაზე გამაფრთხილებელი ნიშნები განთავსებული არ არის, თუმცა კომპანიაში
დასაქმებული პირები წერილობითი ფორმით არიან ინფორმირებული ვიდეომონიტორინგის თაობაზე,
როგორც ამას ითვალისწინებს დასახელებული კანონის მე-12 მუხლის მე-5 პუნქტი.

თუმცა, ცალკეულ შემთხვევებში, როგორც შემოწმების შედეგად დადგინდა, კომპანიის მიერ
ვიდეომონიტორინგის განხორციელება ემსახურება თანამშრომელთა მიმართ დისციპლინური გადაცდომის
გამოვლენისა და შესაბამისი პასუხისმგებლობის დაკისრების მიზანს. კომპანიის მხრიდან დასაქმებულთა
სამუშაოზე გამოცხადების, მათი ქცევისა და ჩაცმულობის კონტროლი ვიდეომონიტორინგის მეშვეობით
ცალსახად სცილდება ამ კანონის მე-12 მუხლის პირველი პუნქტით განსაზღვრულ მიზნებს. ამ საშუალების
გამოყენება შესაძლებელია მხოლოდ უსაფრთხოებისა და საკუთრების დაცვის, არასრულწლოვანის მავნე
ზეგავლენისაგან დაცვისა და საიდუმლო ინფორმაციის დაცვის აუცილებლობის შემთხვევაში.
დასაქმებულთა მიმართ დისციპლინური გადაცდომის გამოვლენა არ უნდა ხდებოდეს ვიდეომონიტორინგის
გზით, კომპანიას ამ მიზნის მისაღწევად შეუძლია გამოიყენოს სხვა საშუალებები, რომელიც არ მოითხოვს
არაპროპორციულად დიდი მოცულობით მონაცემთა დამუშავებას.

ყოველივე ზემოაღნიშნულიდან გამომდინარე, შპს „მიკროსაფინანსო ორგანიზაცია რიკო ექსპრესის“ მიერ
დასაქმებულთა მიმართ დისციპლინური გადაცდომის გამოვლენისა და პასუხისმგებლობის დაკისრების
მიზნით ვიდეომონიტორინგის სისტემის გამოყენება წარმოადგენს „პერსონალურ მონაცემთა დაცვის შესახებ“
საქართველოს კანონის მე-12 მუხლის მოთხოვნათა დარღვევას, რაც წარმოადგენს ამავე კანონის 48-ე მუხლის
პირველი პუნქტით გათვალისწინებულ ადმინისტრაციულ სამართალდარღვევას.

3. პერსონალურ მონაცემთა დაცვის ინსპექტორმა იმსჯელა კომპანიის მიერ განხორციელებული
აუდიომონიტორინგის „პერსონალურ მონაცემთა დაცვის შესახებ“ საქართველოს კანონთან შესაბამისობის
შესახებ:

„პერსონალურ მონაცემთა დაცვის შესახებ“ საქართველოს კანონის მე-2 მუხლის „ა“ პუნქტის თანახმად,
პერსონალური მონაცემი არის ნებისმიერი ინფორმაცია, რომელიც უკავშირდება იდენტიფიცირებულ ან
იდენტიფიცირებად ფიზიკურ პირს. პირი იდენტიფიცირებადია, როდესაც შესაძლებელია მისი
იდენტიფიცირება პირდაპირ ან არაპირდაპირ, კერძოდ, საიდენტიფიკაციო ნომრით ან პირის მახასიათებელი
ფიზიკური, ფიზიოლოგიური, ფსიქოლოგიური, ეკონომიკური, კულტურული ან სოციალური ნიშნებით.

შემოწმების შედეგად დადგინდა, რომ კომპანიის ფილიალებში აუდიომონიტორინგი მიმდინარეობს 24
საათის განმავლობაში და ახდენს კლიენტისა და მისთვის მომსახურების გამწევი პირის საუბრის ჩაწერას.
შესაბამისი გამაფრთხილებელი ნიშნები განთავსებულია ფილიალის შესასვლელ კართან, რაც მომხმარებელს
საშუალებას აძლევს მიიღოს შესაბამისი ინფორმაცია. ჩამწერი მოწყობილობები ასევე განთავსებულია
კომპანიის სათავო ოფისის საკონფერენციო დარბაზში და ყველა იმ თანამშრომლის სამუშაო მაგიდის თავზე,
რომლებიც ახორციელებენ კლიენტთა მომსახურებას (ძირითადად, ხელშეკრულების გაფორმებას).
თანამშრომელთა სამუშაო ადგილას აუდიომონიტორინგის მიმდინარეობის თაობაზე გამაფრთხილებელი
ნიშნები განთავსებული არ არის, თუმცა დასაქმებულები წერილობითი ფორმით არიან ინფორმირებულნი
აღნიშნულის შესახებ.

მიკროფონები მიერთებულია ვიდეოჩამწერ მოწყობილობაზე სამუშაო სივრცის მაკონტროლებელ კამერასთან
ერთად, იმ მიზნით, რომ შესაძლებელი იყოს ვიდეოგამოსახულებისა და აუდიოსიგნალის გაერთიანება ერთ
ჩანაწერში. შესაბამისად, ჩანაწერიდან შესაძლებელია კომპანიაში დასაქმებული პირების და მომხმარებლების
გამოსახულების იდენტიფიცირება, ასევე მათი საუბრის გარკვევით გაგება. აქედან გამომდინარე, აუდიო და
ვიდეო მონიტორინგის შედეგად შპს „მიკროსაფინანსო ორგანიზაცია რიკო ექსპრესის“ მიერ ადგილი აქვს
როგორც დასაქმებულთა, ასევე მომხმარებელთა პერსონალური მონაცემების დამუშავებას.

„პერსონალურ მონაცემთა ავტომატური დამუშავებისას ფიზიკური პირების დაცვის შესახებ“ ევროპის საბჭოს
1981 წლის 28 იანვრის №108 კონვენციის მე-5 მუხლსა და „პერსონალურ მონაცემთა დაცვის შესახებ“
საქართველოს კანონის მე-4 მუხლთან მიმართებით, ინსპექტორმა იმსჯელა შპს „მიკროსაფინანსო
ორგანიზაცია რიკო ექსპრესის“ დასაქმებულებს და მომხმარებლებს შორის კომუნიკაციის
აუდიომონიტორინგის პროპორციულობისა და ადეკვატურობის საკითხზე. „პერსონალურ მონაცემთა დაცვის
შესახებ“ საქართველოს კანონის მე–4 მუხლის „გ“ ქვეპუნქტის თანახმად, მონაცემები შეიძლება დამუშავდეს
მხოლოდ იმ მოცულობით, რომელიც აუცილებელია შესაბამისი კანონიერი მიზნის მისაღწევად. მონაცემები
უნდა იყოს იმ მიზნის ადეკვატური და პროპორციული, რომლის მისაღწევადაც მუშავდება ისინი.
პერსონალურ მონაცემთა დამუშავებისას სამართლიანი ბალანსი უნდა იქნას დაცული მონაცემთა
დამმუშავებლის კანონიერ ინტერესებს და მონაცემთა სუბიექტის პირადი ცხოვრების ხელშეუხებლობისა და
პერსონალური მონაცემების დაცვის უფლებას შორის. იმ შემთხვევაშიც კი, როდესაც სახეზეა კანონით
გათვალისწინებული მონაცემთა დამუშავების რომელიმე საფუძველი, მხოლოდ ასეთი საფუძვლისა და
ლეგიტიმური მიზნის არსებობა არ არის პერსონალური მონაცემების დამუშავების კანონიერების საკმარისი
პირობა.

როგორც დადგინდა, კომპანიის მიერ ხორცილედება იმ სამუშაო ადგილების აუდიო და ვიდეო
მონიტორინგი, სადაც კლიენტსა და კომპანიის თანამშრომელს შორის ფორმდება მომსახურებასთან
დაკავშირებული ხელშეკრულებები ან სხვა სახის დოკუმენტები და არ სრულდება ფინანსური ოპერაციები.
როგორც კომპანიის წარმომადგენელი განმარტავს, სამუშაო ადგილის 24 (ოცდაოთხი) საათიან რეჟიმში
აუდიომონიტორინგი ემსახურება დასაქმებულის მიერ მომსახურების გაწევის ხარისხის კონტროლისა და
თავად კომპანიის ინტერესების დაცვის, კერძოდ კი კლიენტის მხრიდან შესაძლო პრეტენზიის გამორიცხვის
მიზანს.

იმ სამუშაო ადგილის მუდმივი აუდიომონიტორინგი, სადაც არ ხდება ანგარიშსწორება ან სხვა ფინანსური
ოპერაციის შესრულება, ვერ ჩაითვლება მომსახურების ხარისხის კონტროლის მიზნის ადეკვატურ
საშუალებად. მომხმარებელი ეცნობა და შემდგომ ხელმოწერით ეთანხმება ხელშეკრულების ან სხვა
დოკუმენტის პირობებს, რის გამოც დამატებით აღარ არსებობს აუდიომონიტორინგის განხორციელების
საჭიროება. ამასთან, სამუშაო ადგილას ხორციელდება ვიდეოჩაწერა, რაც კომპანიის უსაფრთხოების
სამსახურს შესაძლებლობას აძლევს, კლიენტისა და თავად კომპანიის საკუთრების დაცვის მიზნით, ასევე
კლიენტთა პრეტენზიის შემთხვევაში კომპანიის ინტერესების დასაცავად, გამოიყენოს ვიდეოჩანაწერები.

ყოველივე ზემოაღნიშნულიდან გამომდინარე, შპს „მიკროსაფინანსო ორგანიზაცია რიკო ექსპრესის“ მიერ
აუდიომონიტორინგის შედეგად დამუშავებული მონაცემები ვერ ჩაითვლება ხარისხის კონტროლის მიზნის
ადეკვატურ და პროპორციულ საშუალებად. შპს „მიკროსაფინანსო ორგანიზაცია რიკო ექსპრესის“ მიერ
აუდიომონიტორინგის განხორციელება შიდა პერიმეტრზე (სადაც არ ხდება ანგარიშსწორება ან სხვა
ფინანსური ოპერაციების შესრულება) წარმოადგენს არაპროპორციულ ჩარევას მონაცემთა სუბიექტების
პირად ცხოვრებაში და ეწინააღმდეგება „პერსონალურ მონაცემთა დაცვის შესახებ“ საქართველოს კანონის მე-
4 მუხლის „გ“ პუნქტით დადგენილ მონაცემთა დამუშავების პროპორციულობის პრინციპს.

„პერსონალურ მონაცემთა დაცვის შესახებ“ საქართველოს კანონის მე-4, მე-5, მე-12, 25-ე, 34-ე, 35-ე, 39-ე, 44-ე,
48-ე და 55-ე მუხლების, ადმინისტრაციულ სამართალდარღვევათა კოდექსის 36-ე მუხლის, „პერსონალურ
მონაცემთა დაცვის ინსპექტორის საქმიანობისა და მის მიერ უფლებამოსილების განხორციელების წესის
შესახებ დებულების დამტკიცების თაობაზე“ საქართველოს მთავრობის 2013 წლის 19 ივლისის №180
დადგენილების მე-12 მუხლის პირველი და მე-4 პუნქტების, მე-13 მუხლის საფუძველზე,

ინსპექტორმა გადაწყვიტა:
1. დასრულდეს ჯ.ე.-ს განცხადებასთან დაკავშირებული წარმოება და ეცნობოს განმცხადებელს

მიღებული გადაწყვეტილების შესახებ;
2. შპს „მიკროსაფინანსო ორგანიზაცია რიკო ექსპრესი“ ცნობილ იქნას სამართალდამრღვევად

„პერსონალურ მონაცემთა დაცვის შესახებ“ საქართველოს კანონის 44-ე მუხლის პირველი
პუნქტითა და 48-ე მუხლის პირველი პუნქტით გათვალისწინებული ადმინისტრაციული
სამართალდარღვევების ჩადენაში და ადმინისტრაციული სახდელის სახით შეეფარდოს ჯარიმა
500 ლარის ოდენობით;

3. ჯარიმის გადახდა უნდა მოხდეს გადაწყვეტილების ჩაბარებიდან 30 დღის განმავლობაში;
4. დაევალოს შპს „მიკროსაფინანსო ორგანიზაცია რიკო ექსპრესს“, არაუგვიანეს 2015 წლის 01

ნოემბრისა უზრუნველყოს აუდიომონიტორინგის განხორციელების შეწყვეტა შიდა პერიმეტრზე
(სადაც არ ხდება ანგარიშსწორება ან სხვა ფინანსური ოპერაციების შესრულება), სრულად
გაანადგუროს ამგვარი აუდიომონიტორინგის წარმოების შედეგად მოპოვებული მასალა და
გატარებული ღონისძიებების შესახებ აცნობოს ინსპექტორს არაუგვიანეს 2015 წლის 10 ნოემბრისა;

5. შპს „მიკროსაფინანსო ორგანიზაცია რიკო ექსპრესს“ დაევალოს თვალსაჩინო ადგილას
აუდიომონიტორინგის მიმდინარეობის შესახებ გამაფრთხილებელი ნიშნების განთავსება;

6. შპს „მიკროსაფინანსო ორგანიზაცია რიკო ექსპრესს“ დაევალოს საქმიანობის განხორციელებისას
შენობის შიდა პერიმეტრზე ვიდეომონიტორინგის მიმდინარეობის შესახებ გამაფრთხილებელი
ნიშნების თვალსაჩინოდ განთავსება;

7. შპს „მიკროსაფინანსო ორგანიზაცია რიკო ექსპრესს“ ეცნობოს მიღებული გადაწყვეტილების
შესახებ;

8. გადაწყვეტილება შესაძლებელია გასაჩივრდეს მხარეთა მიერ თბილისის საქალაქო სასამართლოში
(ქ. თბილისი, დავით აღმაშენებლის ხეივანი, მე-12 კილომეტრი №6) ოფიციალური წესით
გაცნობის დღიდან 10 (ათი) დღის ვადაში.

თამარ ქალდანი

პერსონალურ მონაცემთა დაცვის ინსპექტორი


